
  [image: Haugtussa_forside.jpg]


  
    


    Arne Garborg


    Haugtussa


    


    [image: VB_logo.jpg]

  


  
    


    Norske klassikere

    fra Vigmostad & Bjørke


    Bjørnstjerne Bjørnson – Synnøve Solbakken


    Camilla Collett – Amtmannens døtre


    Arne Garborg – Haugtussa


    Henrik Ibsen – En folkefiende


    Henrik Ibsen – Et dukkehjem


    Henrik Ibsen – Gjengangere


    Henrik Ibsen – Hedda Gabler


    Henrik Ibsen – Peer Gynt


    Henrik Ibsen – Terje Vigen


    Henrik Ibsen – Villanden


    Alexander Kielland – Garman & Worse


    Christian Krogh – Albertine


    Amalie Skram – Forrådt


    Amalie Skram – Hellemyrsfolket

  


  
    


    Copyright © 2008 by Vigmostad & Bjørke AS


    Tilrettelagt for e-bok: John Grieg AS, Bergen


    ISBN: 978-82-419-0937-5


    ISBN: 978-82-419-0433-2 (trykt)


    Forsidedesign ved Nina Skauge


    Forsidebilde: Nils-Erik Bjørholt / Scanpix


    Spørsmål om denne boken kan rettes til:


    Vigmostad & Bjørke


    Kanalveien 51


    5068 Bergen


    Telefon 55 38 88 00


    Eller e-post til


    post@vigmostadbjorke.no


    www.vigmostadbjorke.no


    Det må ikke kopieres fra denne boken i strid med åndsverkloven eller avtaler om kopiering som er inngått med Kopinor.

  


  
    


    Innhald


    Til deg, du hei og bleike myr


    Heime


    Veslemøy ved rokken


    Kvelding


    I omnskråi


    Sporven


    Det syng


    Fyrivarsl


    Sundagsro


    Veslemøy synsk


    Gamlemor ventar


    Veslemøy


    Syne


    Haugtussa


    Jol


    Ungdom


    Laget


    I Gjætlebakken


    Vindtrolli


    D’er kje greidt


    Fuglar


    Under jonsok


    I slåtten


    No ljåen han syng på den saftige voll


    Veslemøy undrast


    Dømd


    Det kveldar um haust yvi låge land


    Dei vil ta henne


    Måneskinsmøyane


    Heilagbròt


    Kravsmannen


    I skodda


    Veslemøy sjuk


    Snøstorm


    Draken


    Hjelpi


    Det vårar


    Mot soleglad


    Vårdag


    Sùmar i fjellet


    På fjellveg


    Den snilde guten


    På Gjætleberg-nut


    «Dokka»


    Veslemøy lengtar


    Blåbær-lid


    Møte


    Killingdans


    Elsk


    Skog-glad


    Eit spursmål


    Ku-lokk


    Vond dag


    Ved Gjætle-bekken


    På Skare-kula


    Det vaknar


    Dei hyller sin herre


    Prøve


    Svarte-katekisma


    Stjernefall


    Ein søkjar


    Høg gjest


    Troll-dans


    Bergtroll


    Gnavlehòl


    Gumlemål


    Den store strid


    Haust


    Rådlaus


    Den som fekk gløyme


    Kor hev det seg?


    Vinter-storm


    I kyrkja


    Ein bêle


    Uro


    Bøn


    På vildring


    Ho vaknar


    Ei tung stund


    I Blåhaug


    Fri


    Um natti still ved sengjekrå


    Må me lerkesongen tru?


    Av Gudleiv Bø

  


  
    


    Til deg, du hei og bleike myr


    med bukkeblad,


    der hegre stig og heilo flyr,


    eg gjev mitt kvad.


    Til deg, du visne lyng um haug,


    der draumar sviv,


    eg gjev min song um dimd1 og draug2


    og dulde liv.


    Eg kjenner deg, du trollheim grå,


    du skugge natt!


    Eg rømde rædd; men stundom må


    eg sjå deg att.


    Eg kjenner deg, du havsens marm3


    med galdre-song4;


    du gauv meg gru i rædde barm


    so mang ein gong.


    Eg kjenner striden tung og sein


    mot trolldoms vald.


    Gud hjelpe oss for brotne bein


    og mannefall!


    *


    Eg kjenner deg – eg kjenner deg,


    som ikkje vann! –


    Eg såg din strid, eg veit din veg


    i skugge-land.


    Eg røynde sjølv den striden stygg


    i mange år,


    med ville mod5, med bøygde rygg,


    med svære sår.


    Du um meg sviv, du hjå meg sit,


    du arme ånd!


    I meg du enno riv og slit


    i dine bånd.


    Eg veit det vel: dei sterke troll,


    den vilje rik;


    ein båt i foss, eit kvad i moll,


    sløkt i eit skrik.


    *


    Men lerka stig frå gløymde grav


    med sigers ljod;


    og vinden stryker inn av hav


    so frisk og god.


    Og um me kjenner gråt og gru


    og saknad sår,


    so må me lerkesongen tru,


    som lovar vår.


    
      
        1 dimd: skodde, dis

      


      
        2 draug: gjengangar, attergangar

      


      
        3 dur: havbrus

      


      
        4 Galdre-song: trolldomssong

      


      
        5 mod: mot, kraft, styrke

      

    

  


  
    


    Heime

  


  
    


    Veslemøy ved rokken


    D’er haust. Det ruskar ute


    med regn og kalde vind.


    Småfuglen flyg mot rute


    og vilde gjerne inn.


    Men under omnen god,


    der ligg på sekkje-pute


    han gamle Mons i ro.


    Der ligg han trygg og drøymer


    og blinkar stilt og smått


    og alt i verdi gløymer


    og hev det varmt og godt.


    Og segjer ingin ting,


    men liksom inn seg gøymer


    med rova sveipt i kring.


    Som silke-nøste fine


    han ligg i mjuke skinn


    med svevn i kvar den mine


    og alle kløar inn.


    Og glyrer6 likesæl


    med kloke augo sine


    og murrar smått og mèl.


    *


    Skal vìta kvar du vankar


    i blide draumar no?


    Kann hende dine tankar


    seg svæver7 lint til ro


    i gamall minne-krins,


    som stilt i hop seg sankar


    frå den tid du var prins?


    Venaste prins i verdi


    du gjekk i skogen grøn


    med gullhår yvi herdi8


    og ung og keik9 og kjøn10


    og tenkte på den møy


    som gjekk og henta bæri


    so vide under øy11.


    Då kom den trollheks blide


    med sving og sveiv og svins


    frå trolleheimen vide


    og såg den vene prins.


    Men skræmd han frå ho skvatt.


    Då las ho trollbøn stride


    og gjorde han til katt.


    Sidan so vidt han flakkar


    igjenom skog og skar,


    langt yvi berg og bakkar,


    og kjem til okkons12 gard.


    Her kann i ro han døy.


    Her vil han kvile, stakkar,


    og tenkje på den møy.


    Å hu! det ruskar ute


    med regnvind sur og grå;


    småfuglen flyg mot rute


    og liksom bankar på.


    Men under omnen god


    du Mons på sekkje-pute


    skal drøyme lognt13 i ro.


    Kvelding


    Snøen fell


    i gråe kveld


    stilt or mjuke lufti.


    Stilt og tett,


    lint og lett;


    legg som dunseng mjuk og slett


    dunkvit yvi tufti.


    Veslemøy


    vondlar14 høy


    i den myrke løda.


    Nisselått


    kvìsar15 smått;


    tuftekall16 seg likar godt,


    når buskap fær si føda.


    Gamall kar


    han er i gard;


    strengt han all ting agtar17.


    Fylgde blid


    frå fyrste tid


    med i både stræv og strid;


    og helst han fjoset vaktar.


    Difor òg


    veit han fjåg18


    kva han hev i vente.


    Gråe-kropp,


    Raude-topp


    kvar den kveld sin mjølke-kopp


    fær av snilde gjente.


    Mat ho ber


    til kui kjær,


    og kvar og ei ho kjæler.


    Gjerne ho


    stullar so:


    alltid var ho dyregod


    og aldri for nissen fæler19.


    Varme brunn20


    til tyrste munn


    hit frå eldshus ber ho.


    Fær so snøgt


    ljos i lykt,


    mjølkar kui lognt og trygt;


    og breddfull bytta fær ho.


    Stelt og god


    kui so


    roar seg til nattenn’.


    Jortar smått,


    legg seg godt;


    tuften kjem med enn ein dott;


    dansar so med katten.


    I omnskråi


    Dei hev gjort frå seg i kjøk og fjoset,


    men d’er for tidleg å kveikje ljoset.


    Lars dreng må stulle i stall ei stund.


    Ho mor, ho tek seg sin skùmingsblund.


    Då inn dei tuslar frå andre garden,


    han litle Per ho snilde Maren.


    Det er so varmt i den logne krå,


    og no dei sogur vil høyre på.


    Det er den moro dei helst vil velja;


    og Veslemøy kann so godt fortelja.


    Det gjeng som segnir og æventyr


    og løgne rispur21 um troll og dyr.


    «Han Helge Haaland so vide jagta;


    ein gong i byen han låg og slagta.


    Men då han kom seg til Holmesylt


    på vegen heimatt, då vart han tryllt22.


    Det var som fjelli dei hadde flutt seg;


    det var som leidine23 hadde snutt seg;


    og jord var vatn, og vatn var jord,


    og hav var fjellgard, og sud var nord.


    Han hadde gløymt kvar han heime budde;


    i ring han tulla, og so han snudde.


    Attende bar det so snøgt som eld;


    det leid på tidi; det var alt kveld.


    Han kjende plent som det saug og drogn.


    Med ein gong stod han i Vatneskogen.


    Då vart han fælin, det må dé tru,


    og andre gongen so laut han snu.


    Og berre søyla24 han gjekk og glatt25 i,


    og meir og meir vart det svarte natti.


    Og leidi burte var so for han,


    som han skuld’ vera i framandt land.


    Og langt og lengi han gjeng og flakkar;


    sist stend han ør millom bratte bakkar.


    Her aldri fyrr han i verdi var.


    Men so med ein gong han ser ein gard.


    Og glad vart han, der han stod forlegin,


    og inn han gjeng og vil spyrja vegen.


    Men aldri ordet so fær han frett26.


    For slik ein gard hev vel ingin sétt.


    Det berre glimar og glor27 og blenkjer


    frå krakk og krå og frå bord og benkir;


    og perlur hev dei um hals og hår,


    og sylvstas singlar kvar gong dei trår.


    Han gløymer reint kva det var han vilde;


    og alle her er so hjarte-snilde.


    Dei stullar um han i rad og krins


    med drykk og mat som han var ein prins.


    Han gløymer heime og alt der ute;


    snart er han sessa på silkepute.


    Der sìt han stirer og er som ør;


    d’er nett han svarar, når nokon spýrr.


    So tidt han tyrster so kjem med krusi


    den vene dotteri der i huset.


    Slik dros28 i verdi han aldri såg;


    reint som ei hildring29 det um ho låg.


    Han ser på gjenta som vil han dåne;


    ho smiler til han, so han kann bråne;


    den gamle nikkar og segjer då:


    «um du ho likar du kann ho få.»


    «Ja fær eg henne og dertil garden,


    so kund’ eg aldri bli betre farin.»


    «Ja garden fær du når frå eg fell,


    og bryllaup held dé i denne kveld!»


    Og alt gjekk godt til um natti seine,


    då dei i brur-koven vart åleine.


    Då alt med ein gong han skýna må;


    for huldrerova so fær han sjå.


    Då både fæle30 han må og flire,


    og kniven dreg han i hast or slire;


    i same stundi det gjekk eit rop,


    og svart og burte var alt ihop.


    Han fann seg att under Haalandsåsen


    med vondt i hovdet og våt og frosin.


    Då alt han skýna: i heile går


    han hadde gløymt lesa Fadervår.


    Men sidan tidt, når han einsleg ståka,


    han denne huldremøy atter råka;


    og då med tårir ho klaga seg:


    «du kunde frelst både meg og deg.»


    Det er nok mange i haug og hamrar


    som gjeng og lengtar og stilt seg jamrar;


    dei saknar sårt både sol og dag;


    men talmast31 må dei i tusselag.»


    Sporven


    Små-sporven gjeng i tune


    og tippar korn og ribbar strå


    og hev so god ein une32


    og lær åt katten grå.


    Pip, pip, det so seg lagar


    alle dagar,


    at Monsemann meg jagar,


    men kann meg aldri få.


    Eg er so lett på vengen,


    og Mons må sleikje seg um trut;


    kvitt, kvitt, den gamle drengen,


    han fekk so mang ei sut.


    Og um i vide ringar


    hauken svingar,


    eg burt meg kverv33 og kringar34


    og slepp av leiken ut.


    Eg lìver dagar lette


    og er fornøgd, å ja, å ja!


    Kvar dag eg fær min mette


    som eg det best vil ha.


    Pytt, pytt, kven spýrr um føda?


    Nok i løda!


    Der ligg den rike grøda;


    der kann eg berre ta’.


    Og tidt eg fær i joli


    ein godbit fin av Veslemøy;


    og frys det, hev eg skjol35 i


    det gode varme høy.


    Og so – kvitt-kvitt, gomår’n!


    so kjem våren;


    då fri på vengen borin


    eg byggjer reir på øy.


    Det syng


    Linnvêr36 og sus og skodde-vått.


    Måneglyttar i sprengde nott.


    Skodde måneljos, mjølkekvit


    skuggelett velter hit og dit.


    Skuggar vaknar og driver av.


    Susing syng frå det stille hav.


    Live drøymer i trolldoms bann37.


    Tung ligg svevn yvi land og strand.


    *


    Veslemøy søv i sin omnskråbenk.


    Lint38 henne vekkjer ein måneblenk.


    Dvaledøyvd39, magtlaus, or svevnen rådd40


    skuggar ho skimtar i måneskodd.


    Lett under glas trippar bukketråv.


    Vinden susar med sukk um nòv.


    Veks og voggar som tonebrus.


    Inn skjelv song so linn og so fus41.


    *


    Å veit du den draum, og veit du den song,


    so vil du tonane gøyme;


    og gilja42 det for deg so mang ein gong,


    rett aldri so kann du det gløyme.


    Å hildrande du!


    Med meg skal du bu;


    i Blåhaugen43 skal du din sylvrokk snu.


    Du skal ikkje fæle44 den svale nott,


    då røtane gror ned i jordi;


    du såg i draumen det måne-slott


    og høyrde dei leikar-ordi.


    Det frævest45 i blund,


    det grønkar i lund,


    og dagen ei kjenner den sæle-stund.


    Du skal ikkje fæle den mjuke nott,


    då draumen slær ut sine vengir


    i linnare46 ljos enn dagen hev ått


    og tonar frå stillare strengir.


    Det voggar um lid,


    det svævest47 av strid,


    og dagen ei kjenner den sæle-tid.


    Du skal ikkje fæle den djupe nott,


    som søv under svivande eimar48


    og ser gjenom gru og ser gjenom grått


    langt inn i dei draumhulde49 heimar


    og voggar deg linn


    og lullar deg inn


    frå dagen den trøytte, av soli blind.


    Du skal ikkje ræddast den elskhug vill,


    som syndar og græt og gløymer;


    hans famn er heit og hans hug er mild,


    og bjørnen arge han tøymer50.


    Å hildrande du!


    Med meg skal du bu;


    i Blåhaugen skal du din sylvrokk snu.


    Fyrivarsl


    Veslemøy ligg og drøymer


    i morgonstundi grå


    og ser si sæle syster


    for sengebenken stå.


    Mjukt fløymer det kvite lakan


    ikring den skapnad fin;


    so vent det skimrar og lyser


    med underlegt bivreskin51.


    Eit staup av sylvet klåre


    i magre hand ho bèr.


    Dei store stille augo


    med sorg på Veslemøy ser.


    «Du arme, unge syster!»


    ho kved med kjærleg sut,


    «her er den kalken djupe,


    som du skal tøme ut.


    Du hev den tyngste lagnad


    som nokon her kann få.


    Det som i natti seg løyner,


    det skal du skilja og sjå.


    Di52 legg det svikefulle


    snòrur i vegen din


    og lillar lint og lokkar


    og tryller ditt unge sinn.


    Å sjå deg, sjå deg fyri!


    Du hev so myrk ein veg.


    Men når du ut vil glide,


    eg er ikkje langt frå deg.


    Å sjå, å sjå deg fyri!


    Vegen er myrk og glatt.


    Men ljuv53 er ljosnande morgon


    alt etter den tunge natt.»


    Veslemøy vak54 med glede


    vil helse si syster god.


    Då lyste gjenom rute


    den fyrste morgon-glod.


    Den sæle, kjære syster


    gleid burt i ljosken linn.


    Det drogst ein sukk som døydde


    i vaknande morgonvind.


    Sundagsro


    Frosten knakar


    i nòv og vegg;


    soli gløser55


    og søv og legg


    sitt eldskin raudt yvi snøen.


    Frostskodda heng


    som svivande bru


    yvi isar og heid


    i upp og i sud;


    men fri ligg vinterstill bøen.


    Inne ho gamlemor


    Brille-klok


    ved bordkanten uppe


    les i si bok


    og tenkjer på siste ferdi.


    Ved omnen jønnraud


    ungdomen sìt


    og steikjer skivur


    og knaskar og ét;


    det er det beste i verdi.


    *


    «Kva er det som tyt og aldri tegjer


    i villan heid?»


    «Bekken han tyt og aldri tegjer


    på langan leid.»


    «Kva er det som høgger heile dagen


    og flis ikkje fell?»


    «Klokka ho tikkar heile dagen


    og lange kveld.»


    «Stogo full av den gråe ull


    som ingin kann taka?»


    «Røyken er denne lette ull,


    som ingin kann maka56.»


    «Det kjennest på mjuke kattesnute


    både varmt og kaldt;


    d’er ikkje inne og ikkje ute,


    men tekt yvi alt?»


    «Og ikkje inne og ikkje ute,


    både varmt og kaldt,


    det er i glase den klåre rute


    med tak yvi alt.»


    «Rundt som eit egg og langande langt


    som ein kyrkjeveg?»


    «Garn-nystet er både rundt og langt,


    kann eg segja deg.»


    «Fire heng og fire gjeng,


    når lauvet det spretter;


    tvo stend i sky; tvo finn vegen til by,


    og ein diltar etter?»


    «Kui med juret på fire gjeng,


    når lauvet det spretter;


    horn stend i sky; augo ser imot by;


    men rova sleng etter.»


    «Brunt i roti det lær til deg,


    men kvitt uppi toppen;


    under eit åklæd57’ det spélar seg,


    og gjer godt i kroppen?»


    «Ny-ølet æser58 og brunt seg dreg,


    med skùmhatt på toppen;


    i åklæd-tekt kjer59 so spélar det seg


    og gjer godt i kroppen.»


    «Um vinteren veks eit underlegt tre,


    men minkar um våren;


    roti snur upp og toppen ned,


    og smal er han skorin?»


    «Jokulen60 er dette vinter-tre,


    som minkar um våren;


    han heng under taket med toppen ned,


    og smal er han skorin.»


    «Vår Herre fær det visst ikkje sjå,


    men me ser det kvar dag?»


    «Sin jamlike er det han ei fær sjå,


    men som me ser kvar dag.»


    «Rotlaus veks det av lange røtar.


    Um dagen det skrid


    på tvo, men til morgons på fire føtar,


    um kvelden på tri?»


    «Mannen veks rotlaus av mange røtar


    frå Adam av.


    Og fyrst han kryp; so gjeng han på føtar,


    men sist med stav.»


    
      
        6 glyrer: myser, plirer

      


      
        7 svæver: roar, søver, får til å sove

      


      
        8 herdi: skuldra, aksla

      


      
        9 keik: rak, bratt, rett

      


      
        10 kjøn: stolt, byrg

      


      
        11 så vide under øy: i skog og mark

      


      
        12 okkons: vår

      


      
        13 lognt: stilt, roleg, lunt

      


      
        14 vondlar: lagar høyfang

      


      
        15 kvìsar: kviskrar, kniser

      


      
        16 tufte(-kall): tunkall, nisse

      


      
        17 agtar: passar på, vaktar

      


      
        18 fjåg: glad, nøgd

      


      
        19 fæler: ottast, er redd for

      


      
        20 brunn: oppvarma drikkevatn til dyra

      


      
        21 rispur: soger, skrøner

      


      
        22 tryllt: forgjord, forheksa

      


      
        23 leidine: leiene, retningane

      


      
        24 søyla: søla, gjørma

      


      
        25 glatt: glei, sklei

      


      
        26 frett: sagt, spurt

      


      
        27 glor: gløder, lyser, skin

      


      
        28 dros: jente, ung kvinne

      


      
        29 hildring: glans, synkverving

      


      
        30 fæle: verte redd, ottast

      


      
        31 talmast: lide, bli plaga, pinast

      


      
        32 une: trivnad, hyggje

      


      
        33 kverv: blir borte, forsvinn

      


      
        34 kringar: flyg rundt, flyg i ein krins

      


      
        35 skjol: livd, ly, vern

      


      
        36 linnvêr: mildvêr

      


      
        37 bann: glans, synkverving

      


      
        38 lint: mildt, skånsamt

      


      
        39 dvaledøyvd: søvntung

      


      
        40 or svevnen rådd: vakna, sansa seg

      


      
        41 fus: lysten, huga

      


      
        42 gilja: lokke, fri, dåre

      


      
        43 blåhaugen: tilhaldsstaden for haugfolket, trolla

      


      
        44 fæle: verte redd, ottast

      


      
        45 frævest: set frø, veks

      


      
        46 linnare: svakare, mjukare

      


      
        47 svævest: sovnar, minkar, stilnar av

      


      
        48 eimar: angar, luktar, damp, dis

      


      
        49 hulde: løynde, gøymde

      


      
        50 tøymer: held styr på, gjer tam

      


      
        51 bivreskin: flakkande skin, lys

      


      
        52 di: difor

      


      
        53 ljuv: mild, blid

      


      
        54 vak: vaken, årvaken

      


      
        55 gløser: lyser, skin, gløder

      


      
        56 maka: lage til, få i stand

      


      
        57 åklæd: åkle, teppe

      


      
        58 æser: gjærar, syd, skummar

      


      
        59 kjer: kjerald, kar

      


      
        60 jokulen: jøkulen, istappen

